
Hiru dimentsiotan erakutsi dute GIB birusa, zehatzago 

Alemaniako eta Erresuma Batuko ikertzaile talde baten jardunaren meritua da lorpena, eta birusa hobeto ezagutzeko gakoak emango ditu 

arantxa iraola - DONOSTIA 

GIB birusa hiesa eragiten du hobeto ezagutzeko gakoa eman du jakitera Structure aldizkariak: birusaren irudia, hiru dimentsiotan. Erresuma Batuko eta Alemaniako ikertzaile talde baten jardunaren emaitza izan da lorpena. Lana gogotik egitea tokatu zaiela esan dute. Izan ere, oso txikia da birusa, eta oso zaila da irudi kalitatezkoak lortzea. Hiru dimentsiotakoa lortzea ez da lan makala izan. 70 birus hautatu zituzten aurrena, bakoitzaren ehunka irudi atera zituzten segidan, hainbat angelutatik; ondoren irudi horiek guztiak programa informatiko baten bidez konbinatu, eta horrelaxe lortu dute orain birusaren irudi berria publiko egitea. Hiru dimentsiotan. 

Aurkikuntzari esker birusari buruzko ezagutza handitzea lortuko dela esan dute zientzialariek, baikor. Oxfordeko Unibertsitateko Giza Genetika saileko kideak aritu dira lanean, Heidelbergeko eta Municheko adituekin batera, elkarlanean. «GIB birusa oso aldakorra da», ekarri du gogora Oxfordeko Unibertsitateko aditu Stephen Fullerrek. «Birusaren egitura erakutsiko didazula esan diezadakezu, baina galdera izango da egitura guztien artean zein erakutsiko didazun».Birusaren nukleoari, formari eta neurriari dagokienez, heterogeneoa izaten da, eta horregatik kostatu zaie asko irudikapena egitea. Baina gustura daude lortu dutenarekin: «Parerik gabeko doitasunarekin irudikatu dugu birusaren morfologia». 

Kono itxurako nukleoa 

Kono itxura duen nukleoa irudikatu dute jakitera eman dituzten irudietan. Birusaren mintza alderik aldera hartzen du nukleo horrek, zabaleran. Birusaren kanpoko aldean, berriz, punta txiki batzuk ageri dira. Horiek dira, hain justu, birusak giza immunologia sistemako zeluletara lotzeko garatutako bidea. 

Lortu duten irudi zehatzari esker birusaren hazkunde prozesua hobeto ulertuko dela uste dute zientzialariek: «Botika eraginkorragoak lortzeko informazioa eman dezake horrek». Gaitza osatzeko bidea, edo eta birusaren kontrako txertoa lortzeko oraindik lan handia egin behar dela gogorarazi dute, baina tresna bat gehiago jarri dutela horien bila dabiltzan zientzialarien eskura.Lortu dituzten irudiei esker, esaterako, birusak zabaltzeko duen erraztasunari aurre errazago egingo diotela uste dute ikertzaileek. Izan ere, behin gorputzean sartzen denean bizkor zabaltzen da birusa. Defentsei aurre egiten die horretarako, babesleei. Izan ere, gorputza babesteaz arduratzen diren zelulak Ðsistema immunologikoa osatzen dutenakÐ berehala jotzen dute birusaren kontra, eta, hain justu, haiei egiten die eraso. Zelula horiek berezko informazio genetikoa galtzen dute, eta birusarena hartzen dute. Birus bihurtzen dira. 
Gero eta erresistentzia handiagoa 

Eta birus hauek, sarri, gero eta gaiztoago datoz, gainera. Ikertzaileak gero eta kezkatuago daude GIB birusaren kontrako botikekiko erresistente diren gero eta pertsona kutsatu gehiago agertzen ari direlako. British Medical Journal aldizkarian lehengo urtearen amaieran jakitera emandako ikerketa batekin lotutako datuen arabera, Erresuma Batuan GIBdunen %14k dute erresistentzia mailaren bat, Ameriketako Estatu Batuetan %7k eta Frantzian %6k. 

Zientzialarien ustez, erresistentzia maila altuena duten birusak, gehienetan, babes neurririk gabeko sexu harremanen bidez kutsatzen dira. Jada botikak hartutako pertsona batek kutsatzen duen birusa, ez da jatorriz zuen birusa bezalakoa, eraldatuta dago, eta erresistentziak garatzen ditu sarritan botikekiko. Horrek, zail bihurtzen du gaitzaren kontrako tratamendua. Gero eta zailagoa. Hiesaren aurka lanean ari diren talde eta elkarteek ere behin baino gehiagotan nabarmendu dute arrisku hori, eta GIBa ez kutsatzeko babes neurriak hartzeko orduan zorrotz jokatzen jarraitzeko eskatu dute. 

Denaren premia izango da. Osasunerako Mundu Erakundeak (OME) lehengo urtean publiko egindako txostenaren arabera, 40,3 milioi lagun bizi dira gaur egun mundu zabalean GIB birusak kutsatuta. Eta ondorioak beldurgarriak dira; iaz hiru milioi lagun baino gehiago hil ziren GIB birusak eragindako eritasunen ondorioz, eta 500.000 haurrak ziren. Herrialde batzuetan gaitzaren aurkako prebentzio neurri eraginkorrak hartu badira ere, oro har, kutsatutakoen kopurua hazi eta hazi ari da urtero. Horregatik, zientzialarien jardunak ez du etenik behar. Dimentsio guztiak behar dituzte. Baita hirugarrena ere. 

Datua 

60 

Txiki-txikia da GIB birusa. Globulu gorriak baino 60 aldiz txikiagoa, konparazio batera. Horrek zailtzen du asko gaitzaren gaineko ikerkuntza. 

